
Иисусын Христосын челымпыптä

1 На челытӄын ӄоӈ Август мунтык илымпытый на тэттөӄын

ӄумытыткини онты німыйымты нэкырӄа ӄуралтысыты. 2 На ӄумыт

німып нэкырпытый нэкырса əсы посукый кущан мэрӄы ӄупӄа əппа

Квириний Сирияӄын. 3 Ныны мунтык ӄэссөтын нэкырыйӄа,

истамый онты ӄэттөнты. 4 Галилеяӄын əсы ӄэтты Назарет, на ӄэтты

нөны Иосиф ӄэссы Давидты ӄэттөнты, кэрынтый Вифлеем, Иосиф

əсы Давидты мөты нөны ай тамтыр нөны əсы. 5 Марияса ӄэссы,

онты німыйымты нэкырӄа, Мария Иосифка иматӄа əнта, тэп

ӄумылтирийӄа əппа. 6 Кущаӄын тэпын нымты əсөтын, əсысы челы

Мариянык ӄэтыӄа. 7 Ныны Онты Посукый Иямты кэтысыты, ныны

Тэпым тамтылтысыты, ныны Тэпым чунтый-сырый мөшӄын

нютөнты тесыты мөтыймыӄын ӄопты чаӈкымпысы. 8 На тэттөӄын

өтап өттынтытый ӄумын əппөтын, тэпын лыпыӄын онты өтап

өттысөтын. 9 Пөпы тэпытыткини номы ӱтымпыпта, номы əсыйысы,

ныны коччымы ай сайып ӄяттымпыты челы тэпытып ӄэтысыты,

ныны тэпын орса ныркымөтайсөтын. 10 Ныны тэпытыткини номы

ӱтымпыпта кэтысыты: «Ыкы əныӈылын, ман төкынчи орса мэрӄый

өнталапап кэтантаӈ, мунтык ӄумытыт чөты өнталпа əнта. 11 Ти тə

чоты Давидты ӄэттөӄын Ӄумытыткини пелтымпытый челыксы, на

əӈа Христос Ном. 12 Ныны тамянты теӄынчи өнылта: Иян,

тамтылпытый ӄонтөлын чунтый-сырый мөшӄын нютөӄын

иппынтытый». 13 Ныны пөпы намый коччый номы ӱтымпыптан

əсысөтын, Номып сомырсымпытый ныны мулымпытый: 14

«Сомырсымтыппыпта Номынык ныны тэттөӄын сӱмыӄөл эӈа,

ӄумытыт путөӄын төнысымый ӱры». 15 Кущаӄын номы

ӱтымпыптан тэпыт нөны алпа ӄэссөтын номты, өтап өттынтытый

ӄумын онтыткини кэтысөтын: «Вифлеемты ӄэломын ныны



маннымпыломын, ӄай нымты əсысы, ӄай чөты мекин Номы

кэтысыты». 16 Ныны чекаптыла тӱсөтын, ныны Мариян ай

Иосифын ӄоссөтын, ныны Иян, чунтый-сырый мөшӄын, нютөӄын

иппынтый. 17 Кольсымпыма, на чөты мулалтысөтын, ӄаип

тэпыпыпкини на Ият чөты мулалтысөтын. 18 Ныны мунтык

ӱӈкылпытый ӄумын намып, аӄлымөтаисөтын, ӄаип өтап

өттынтытый ӄумын мулалтысөтын. 19 Мария мунтык этып

мэрысыты, Онты сичиӄынты мөштырыӈ писсыты. 20 Ныны өтап

өттынтытый ӄумын ӄөттä тӱсөтын, Номып сомырсымпысөтын

ныны маннымпысөтын, куттар тэпытыткини кэтымпысөтын.


